
Leonor (Anna Castillo) e a súa nai (Lola Dueñas) viven xuntas nunha pequena 
vila. Protéxense e cóidanse como mellor saben, mesmo cando se enfrontan a 
unha nova etapa da vida en que o seu mundo común cambalea. Este inverno 
ambas han de emprender unha viaxe para deixar de ser filla e nai as vinte e 
catro horas do día e descubrir quen poden chegar a ser por separado.

Donostia 2018 (Premio da Xuventude) 
BFI London Film Festival 2018 (Nomeado ao Premio Sutherland)

NOVEMBRO • 20:30 h • Teatro Principal 

MARTES 9 NUNCA, CASE NUNCA, ÁS VECES, SEMPRE (Eliza Hittman, 2020, 101’)

MARTES 16 PETITE MAMAN (Céline Sciamma, 2021, 72’)

LUNS 22 CON EL VIENTO (Meritxell Colell, 2018, 108’)

MARTES 30 UNHA PASTELARÍA EN TOKIO (Naomi Kawase, 2015, 113’)

NOTAS DA DIRECTORA

Esta historia xorde dunha sensación física, como filla que se desprende do niño 
familiar: a confortable calor coa que as saias dunha mesa de braseiro me daban 
acubillo do frío. Ou apresábanme. Non era doado saír daquel braseiro. Podería 
ter pasado horas a durmir a sesta baixo o seu colo, comodamente, mentres a vida 
transcorría noutra parte, lonxe do confort da casa dos meus pais.

Este é un filme íntimo, familiar, sobre este paso necesario, aínda que non sempre 
fácil, que se produce en todas as relacións entre pais e fillos. Os fillos sempre 
marchan da casa. É lei de vida, di a expresión. Aínda así, non hai fórmula segura 
ningunha para emprender esta viaxe.

Mais nesta viaxe non se embarca só quen se vai. Cando marchamos, deixamos un 
baleiro enorme entre as catro paredes dunha casa, que ninguén sabe como encher. 
É aí, nese lugar, onde quixen asomarme para pensar na relación a distancia entre 
unha nai e unha filla. Son moitos os filmes que trataron o proceso de emancipa-
ción da xuventude na procura de independencia, mais moi poucos exploraron a 
outra cara desta viaxe, a dos pais que fican atrás.

Viaje al cuarto de una madre é un filme sobre os lazos familiares que constante-
mente nos unen e nos separan, fannos fortes e ao tempo tan fráxiles. Un filme 
sobre os apegos e as distancias entre unha nai e unha filla que emprenden unha 
dupla viaxe para descubrir o complexo que é quererse.

Dicía Yasujirô Ozu que a traxedia da vida comeza co vínculo afectivo entre pais e 
fillos. Querer ben, sen coartar o outro nin renunciar a un mesmo, se cadra é unha 
das tarefas máis difíciles nas relacións paterno-filiais. Este filme pretende captu-
rar eses momentos delicados da vida onde o amor se revela no saber afastarse, no 
deixar ir.

Facer o filme
Procurar o xusto equilibrio entre silencio e palabra foi precisamente un dos traba-
llos máis bonitos e delicados á hora de facer e pensar este filme, á hora de traballar 
coas actrices e intentar construír unha estreita —e case mimética— relación entre 
personaxes. Nas lecturas de guión sempre falamos dos pequenos xestos que acom-
pañan eses silencios e palabras, e que conteñen as nosas emocións máis sinceras, 
sexamos máis ou menos conscientes delas. Pensamos moito en cales serían eses 
xestos, valentes e covardes, como o son as palabras que tantas veces gardamos para 
protexer o outro e que ás veces foxen ferindo a quen vela polo noso coidado.

Como cineasta, interésame mostrar persoas normais na cotiandade. Por iso adoi-
tan gustarme filmes sinxelos que con argumentos mínimos falan da vida en curso, 
impredecible. 

O cuarto da miña nai
Estrella é costureira, coma a miña nai. A costura forma parte da miña infancia: 
medrei rodeada de teas, escoitando o troupeleo incesante da máquina de coser e 
os cortes incisivos da tesoira. Así que, dun xeito moi natural, o oficio da miña nai 
foi clave á hora de crear a personaxe que interpreta Lola Dueñas. É a súa máquina 
de coser a que aparece no filme e foi ela a mestra de costura de Lola durante o 
proceso de preparación da personaxe de Estrella.

Pedinlle á miña nai que lle ensinara a Lola o seu oficio; un oficio artesán —case 
en extinción— feito dende a casa. Durante un par de meses Lola visitou o cuarto 
de costura da miña nai a diario e alí aprendeu a coser coma se o fixese toda a vida. 
Coseron durante tantas horas que gran parte do vestiario e atrezzo do filme saíu 
daquel cuarto de costura.

Ás veces, eu entraba nel para compartir este proceso; facíalles de modelo para que 
me tomasen as medidas ou para que me probasen o que estaban a deseñar. Outras 
veces —a maioría— espiábaas sen que se decatasen e observaba a relación tan 
especial que se estaba creando entre elas dúas e unha máquina de coser. Aquilo 
non estaba sendo un simple curso de costura, foi todo un proceso de transmisión 
dunha vocación, vencellado ao amor incondicional dunha nai. Lola poñía todo o 
seu empeño en coser da forma en que o facía a miña nai. E a miña nai poñía todo 
o seu empeño en ensinarlle para que á súa filla lle saíse o mellor posible o filme 
que imaxinara.

Este foi o meu primeiro filme e, como toda primeira vez, descubrín moitas cousas 
mentres o facía. Dicía Chantal Akerman que hai que rodar un filme para enten-
der un guión. Estrella é costureira porque para min a maternidade é indisociable 
deste oficio, que só entendo coma un acto de creación e de protección, coma un 
acto de xenerosidade.

Supoño que hai moitos xeitos distintos de dicir quérote e, ás veces, facémolos á 
nosa maneira, dándolle forma a unha tea ou a un filme. Como escribiu Xavier de 
Maistre en Viaje alrededor de mi cuarto —o título que, en parte, inspirou o deste 
filme—: cando viaxo polo meu cuarto, dificilmente sigo unha liña recta.

Notas da directora tiradas de https://www.lahiguera.net/cinemania/pelicula/8550/comentario.php.
Traducido ao galego polo Cineclube Pontevedra.


